REZIME RADA

Magistarski rad pod naslovom „Utjecaj mikro, malih i srednjih poduzeća na povećanje zaposlenosti u Bosni i Hercegovini“  kandidata Joze Bejića urađen je na 190 stranica A4 formata, od čega se 180 stranice odnose na osnovni tekst, 7 na popis literature, 3 na popis slika, tabela i grafikona. U toku istraživanja korištene su 96 bibliografske jedinice, od kojih je jedna trećina sa anglo-saksonskog govornog područja i napisana je od vodećih autoriteta iz oblasti koja je predmet istraživanja. Pri tome je potrebno naglasiti da se radi o referencama novijih datuma izdavanja. Pored uvoda, zaključka i korištene literature, magistarski rad je strukturiran iz pet poglavlja i sadrži 9 slika,  27 tabela i 44 grafikona.U radu se polazi od toga da situacija u kojoj se našla bh ekonomija nakon završetka rata 1995. godine i proces tranzicije BiH u tržišnu ekonomiju impliciraju tvrdnju da će u BiH, u narednom dugoročnom period, MMSP imati ključnu ulogu u ekonomskom razvoju i u otvaranju novih radnih mijesta. U radu je postavljenja i potvrđena sljedeća naučna hipoteza: Tranzicijske ekonomije zbog smanjenja poslovnih aktivnosti u velikim ekonomskim sistemima zaposlenost održavaju u sektoru mikro, malih i srednjih preduzeća.

Uvažavajući prethodno definisani predmet istraživanja i istraživačku hipotezu, kandidat je istraživao mogućnost bržeg razvoja MMSP u BiH u funkciji zapošljavanja, te pokušao dati konkretne prijedloge odnosno incijative u vidu mjera ili aktivnosti koje bi doprinijele ublažavanju ili uklanjanju prepreka za brojnije nastavljanje MMSP, njihovog rasta i razvoja. U teorijskom smislu doprinos provedenog istraživanja se ogleda u sljedećem: (1) Transferu znanja iz domena MMSP iz razvijene tržišne ekonomije i njegovu primjenu na razvoj sektora MMSP BiH, uz adekvatnu prilagodbu karakteristikama domaćeg poslovnog okruženja. (2) Spoznaji mnoštva novih pojmova, koncepata i postupaka koje je afirmisala savremena literatura i poslovna praksa razvijenih zemalja. (3) Pregled institucionalne podrške razvoju MMSP i poticaja za zapošljavanje u BiH. (4)  Ocjena trenutnog stanja infrastrukture za razvoj MMSP u BiH. (5) Predloženom konceptu prevazilaženja i otklanjanja navedenih prepreka za brži rast MMSP sektora u Bosni i Hercegovini i zapošljavanja u njima.S aplikativnog aspekta doprinos provedenog istraživanja sadržan je u sljedećim preporukama: (1) Ukloniti sve zakonske, administrativne i fiskalne prepreke za razvoj MMSP sektora. (2) Osnovati institucije i donijeti Zakone na nivou države kojim će se unaprijediti ambijent za rast postojećih i osnivanje novih MMSP, te povećanje zaposlenosti u njima. (3) Stimulisanje razvoja ljudskih resursa cjeloživotnim učenjem (4) Povećati rast i inovativni potencijal MMSP na području razvoja i upotrebe novih tehnologija kako bi isti postao generator novih radnih mjesta u BiH. (5) Pružiti podršku razvoju poslovne saradnje ili formiranju mreža postojećih MMSP u zemlji ili inostranstvu, posebno onim MMSP, koja se nalaze u ruralnim i slabo razvijenim krajevima BiH, te onih koji bi mogli doprinjeti povećanju uposlenosti u BiH.   

